Тэма ўрока: «Мова «вобразная, вольная, пявучая»
(урок-практыкум па тэме «Прыметнік») 11 клас
Тэматычны ўрок-практыкум “Мова вобразная, вольная, пявучая…” з выкарыстаннем камп’ютэра праходзіў у 11 класе пры вувучэнні тэмы “Прыметнік”. Выкарыстанне камп’ютэра ПМК “Беларуская мова” дазволіла зрабіць ўрок больш эфектыўным, цікавым, незвычайным, а вучням лепш засвоіць матэрыял урока і праверыць свае веды самастойна.

Заданні  носяць рознаўзроўневы характар і накіраваны на адпрацоўку як тэарэтычных ведаў, так і практычных уменняў і навыкаў. На ўроку замацоўваюцца ўменні вучняў працаваць з матэрыялам падручніка, тлумачальным слоўнікам, з камп’ютэрам, развіваецца лагічнае мысленне, ствараюцца праблемныя сітуацыі і сітуацыя поспеху.
Творчыя заданні па напісанні міні-сачыненняў і знаходжанні прыказак пра мову актывізуюць пазнавальную дзейнасць вучняў, павышаюць цікавасць да прадмета і фарміруюць уменне самастойнай работы над матэрыялам.
Мэта: паглыбіць і сістэматызаваць веды вучняў па асноўных пытаннях            тэмы; удасканальваць уменні адрозніваць прыметнікі ў тэксце,            выяўляць іх сэнсава-граматычную ролю, даваць марфалагічную і            словаўтваральную характарыстыку; удасканальваць арфаграфічныя            навыкі; выкарыстоўваць стылістычныя і выяўленчыя магчымасці прыметнікаў       ва ўласных вусных і пісьмовых выказваннях;           выхоўваць любоў і павагу да роднай мовы, да Радзімы.

Тып урока: урок-практыкум па тэме “Прыметнік” ( з выкарыстаннем камп’                    ютэра) па тэхналогіі рознаўзроўневага навучання.
Форма правядзення: індывідуальная, групавая работа, гульня.

Абсталяванне: Красней В. П. Беларуская мова: Падручнік для 5 кл. агульнаадукац. шк. з бел. мовай навучання; “Тлумачальны слоўнік беларускай мовы”,  дыдактычны  матэрыял, камп’ютэр, ПМК “Беларуская мова”, мультымедыйны праектар.

Эпіграфы: “Наша мова для нас святая, бо яна нам ад Бога даная”.

                                                                            Ф. Багушэвіч

                    “Беларуская мова мілагучная, ласкавая, як песня...”

                                                                             І. Мележ

                                                             Ход урока
І. Арганізацыйны момант

а) Уступнае слова:

- Добры дзень! Сябры, давайце паглядзім адзін на аднаго добрымі вачыма і ўсміхнёмся. А цяпер за працу! Уважліва слухаем.

 б) Два вучні чытаюць на памяць вершы:

Адкрываю, як свет нанова                          Ільняная, жытнёвая. Сялянская.

беларускае роднае слова,                           Баравая ў казачнай красе.

пералівістае – як каменьчык,                     Старажытная. І самая славянская,

вясёлкавае – як ручэй,                                Светлая, як травы ў расе,

цёплае – як агеньчык                                  Вобразная, вольная, пявучая

добрых тваіх вачэй,                                     Мова беларуская мая.

светлае – як маланка,                                                           П. Панчанка

гнеўнае – як пярун,

ціхае – як калыханка,

вечнае – як Беларусь!

                   А. Канапелька

· Вы праслухалі вершы А. Канапелькі і П. Панчанкі.
· Ці спадабаліся яны вам ?

· Што аб’ядноўвае гэтыя творы?

· Якія часціны мовы пераважаюць у вершах?

· Якую ролю выконваюць прыметнікі?

· Якая ж наша мова? 

ІІ. Паведамленне тэмы і мэты ўрока

- Сапраўды, наша мова “вобразная, вольная, пявучая”. Іменна пад такой

 назвай пройдзе наш сённяшні урок-практыкум па тэме “Прыметнік”( слайд № 1, гл. дадатак)
У нас сёння  вельмі адказны момант. Мы павінны паказаць, чаму навучыліся,   што ведаем і ўмеем. Я жадаю вам поспехаў у працы.

- Якія задачы ўрока? ( вучні фармулююць задачы ўрока, настаўнік удакладняе, слайд № 2)

-На ўроку мы   зможам  яшчэ раз упэўніцца  ў тым, што наша “беларуская мова, -як сказаў І. Мележ,- мілагучная, ласкавая, як песня...”

ІІІ. Узнаўленне засвоеных напярэдадні тэарэтычных ведаў 

- Успомніце, над якімі пытаннямі мы працавалі на папярэдніх уроках?

- Чым адрозніваецца прыметнік ад назоўніка як часціны мовы?

- У чым асаблівасці марфалагічных прымет роду, ліку, склону прыметніка і назоўніка?

- Якія асноўныя сінтаксічныя функцыі ўласцівы прыметніку і назоўніку?

- Ці адрозніваецца сэнсава-стылістычная роля прыметніка і назоўніка ў тэксце?

- Выдзеліце 1-2 праблемныя пытанні, якія былі найбольш цяжкімі пры вывучэнні прыметніка?

ІV. Замацаванне ведаў, уменняў, навыкаў.

                       Заданне 1 (на ІІІ узровень)
- Прачытайце выразна верш ( слайд № 3 )
               Прыйдзіце, словы, да мяне,

               Трывалыя,

               Прачулыя,

               Разумныя,

               Ласкавыя,

               Для ўсіх вас праца знойдзецца і справа...

                                                               С. Дзяргай

· Ці выразна быў прачытаны верш?

· Назавіце прыметнікі і растлумачце іх канчаткі.

· Вызначце марфалагічныя прыметы прыметнікаў.

· Вызначце разрад прыметнікаў.

· Падумайце і адкажыце, у якіх сітуацыях вам могуць спатрэбіцца словы “трывалыя, прачулыя ( шчырыя), разумныя, ласкавыя”?
                      Заданнне 2  ( на V узровень)

  Гульня “Карэктар”. 

- Вучань выконваў заданне і зрабіў памылкі ў сказе. Праверце і выпраўце іх.

 Растлумачце, чаму яны дапушчаны.  (Сказ знаходзіцца на экране камп’ютэра і запісаны з памылкамі)   

Як ты дорага мне, мая родная мова!

Мілагучнае, звонкае, спеўнае слова!          Н. Гілевіч      

     -    Зрабіце вусны марфалагічны разбор прыметніка ( на выбар)                   

     -    Знайдзіце ў сказе кароткі прыметнік і вызначце яго сінтаксічню ролю. 

     -    Дайце характарыстыку сказу.   

                         Заданне 3 . Творчы дыктант ( на ІV узровень)

- Выканаем творчы дыктант. Праверым, хто з вас самы пісьменны?

 Ваша задача замяніць словазлучэнні “наз.+наз.” сінанімічнымі словазлучэннямі “прым.+наз.”( слайд № 4)
 Кніга Скарыны, песня маці, казка бабулі, словы Купалы, наказ бацькі,

паэма Коласа, вершы Багдановіча, шапка дзядулі, сшытак Паўла.

Узаемаправерка: вучні абменьваюцца сшыткамі і звяраюць запісы з правільным варыянтам ( слайд № 5)
     -    Да якога разраду адносяцца запісаныя прыметнікі?

· Што мы павінны памятаць пра ўтварэнне   прыналежных прыметнікаў?

· Як пішуцца прыналежныя прыметнікі, утвораныя ад уласных назоўнікаў ?

Фізкультпаўза (гучыць музыка) 

- Якая гучала музыка? Адкажыце, ужываючы прыметнікі.

                 Заданне 4. Праца з тэкстам  ( на V узровень)

- Наш беларускі паэт і пісьменнік Я. Колас заўсёды клапаціўся аб чысціні беларускага слова. Прачытаем тэкст пр. 360 ( Красней В., Лаўрэль Я. Беларуская мова : Падручнік для 5 кл. агульнаадукац. шк. з бел мовай навучання. 2 выд.- Мінск: Нар. асвета, 2003)  і правядзём лінгвістычны бой

( слайд № 6 -  помнік Коласу)

 Вучань чытае тэкст. Затым вучні адзін аднаму задаюць пытанні па тэксце:

· Якая тэма тэксту?

· Якая асноўная думка?

· Які загаловак можна даць тэксту?

· Да якога стылю адносіцца тэкст?

· Які тып мовы?

· Якую ролю ў тэксце выконваюць прыметнікі?

     -    Растлумачце знакі прыпынку ў апошнім сказе.

Настаўнік:

· У тэксце сустрэліся незнаёмыя словы? Ці ведаеце вы іх значэнне?

· Вам дапаможа “Тлумачальны слоўнік”. Адшукайце гэтыя словы і растлумачце іх значэнне ( вучні тлумачаць значэнні слоў імітацыя, скульптура)

· Як сапраўднае прозвішча Я. Коласа? Якія творы ведаеце, вучылі?

Заданні:

І варыянт: утварыце ўсе магчымыя ступені параўнання ад прыметнікаў мудры, просты.

ІІ варыянт: зрабіце словаўтваральны разбор слоў найпрыгажэйшы, невялікія.

(1 вучань выконвае на дошцы)

                            Заданне 5 (на ІІІ узровень) 

 Работа ў парах:

Гульня  “Знайдзі “чацвёртае” лішняе” ( вучні атрымліваюць карткі)
- Знайдзіце “чацвёртае” лішняе. Абгрунтуйце свой выбар.

а) вясковы, малы, сёлетні, навучальны;

б) вішнёвы, рыбін, лісіны, птушыны;

в) жалезны, кіслы, доўгі, шкодны.

- Са словам жалезны складзіце (вусна або пісьмова) 2 сказы, каб у адным яно было якасным прыметнікам, у другім – адносным.

Праверка дамашняга задання:
- На  ІV узровень вучні выпісвалі прыказкі і прымаўкі пра мову. Зачытайце іх.
-  Чаму вучаць нас творы вуснай  народнай творчасці?

- На V узровень вучні пісалі сачыненне на лінгвістычную тэму “Што будзе, калі знікнуць прыметнікі?”

( Работы зачытваюцца)
                                  Заданне 6  (на V узровень)
Вучні выконваюць тэсты на камп’ютэры па тэме “Утварэнне прыметнікаў”

( ПМК “Беларуская мова”, рэжым “Кантроль”)

VІ. Падагульненне. 

· Ці выканалі мы задачы ўрока?

· Што вам даў  сённяшні ўрок мовы?

VII. Рэфлексія.

· Я хачу расказаць вам адну прытчу:

Тры чалавекі вязуць каляскі з цяжкімі камянямі.

· Што вы робіце? – пытаюцца ў іх.

· Валаку гэтыя праклятыя камяні,- адказвае першы.

· Зарабляю сабе на хлеб,- гаворыць другі.

· Я буду будаваць сабе храм,- кажа трэці.

Калі перанесці гэту прытчу на наш урок, то скажыце, чым была для вас праца на ўроку – цяжкай працай? Вы працавалі дзеля адзнакі, пахвалы? А можа, вы будавалі храм? Мне здаецца, што я, слухаючы вашы адказы, будавала храм, а вашы выказванні былі цаглінкамі для яго падмурку ( настаўніца памяшчае фішку на плакаце, дзе намаляваны храм). Я таксама прапаную вам выбраць месца на плакаце для сваёй фішкі ( акрамя храма на плакаце намаляваны грошы  і груда камянёў).

VII. Каменціравнне і выстаўленне адзнак.

VІІ. Дамашняе заданне:

на ІІІ -ІV  узровень - пр. 354
 на V узровень напісаць нататку у школьную газету пра сённяшні ўрок;

                                                   Дадатак

                                 Слайд № 1



                                    Слайд № 2

Задачы ўрока:

· вучыцца знаходзіць прыметнікі ў сказах, тэксце, вызначаць іх граматычныя  прыметы, сінтаксічную ролю;
· удасканальваць арфаграфічныя навыкі;

·  умець выкарыстоўваць прыметнікамі ў вуснай і пісьмовай мове.

                              Слайд № 3

Прыйдзіце, словы, да мяне,

Трывалыя,

Прачулыя, 

Разумныя,

Ласкавыя,

Для ўсіх вас праца знойдзецца і справа.

                                                        С. Дзяргай

                            Слайд № 4 

Кнігі Скарыны, песня маці, казка бабулі, словы Купалы, наказ бацькі,

паэма Коласа, вершы Багдановіча, шапка дзядулі, сшытак Паўла

                             Слайд № 5

Скарынавы кнігі, матчына песня, бабуліна казка, Купалавы словы,

бацькаў наказ, Коласава паэма, Багдановічавы вершы, дзядулева шапка, Паўлаў сшытак.

